Årsmelding 2009

Bre og fjell, dalar, vatn og fjord har vore i fokus i det siste,  med etablering

og offisiell opning av Naustdal/Gjengedal og Ålfotbreen landskapsvernområde.

Dette er kome for å bli, og no gjeld det å gjere det beste ut av det.

 

Endå ein gong har National Geographic peika ut fjordane på Vestlandet som beste reisemål i verda, og Hyefjorden er ein av desse. Det ville vere merkeleg om ikkje Hyen skulle få noko ut av det.

”615-konferansen” 6. april hadde som undertittel ”Næring og turisme i verneland”, og hadde godt frammøte. Vi hadde fleire interessante foredrag og andre innlegg, utan at vi kan seie at vi fekk så mange konkrete idear om kva ein kan gjere eller ikkje bør gjere. I vinter vart fylkesveg 615, av ein trailersjåfør, karakterisert som ei bobbane – det tek vi med oss. Rasforebygginga i Hyestranda er i godt gjenge, og i oktober hadde vi synfaring med Vegvesenet og såg på tunnell i Hopsstranda og rekkverk i Brekka.

Kutt svingane  - med motorsag. Dette skreiv vi om i ”Hyenytt”. Det er ikkje gjort så mykje, men vi reknar med at det kjem etter kvart.

Breibandutbygginga i Hyen er ikkje fullført. Eimhjellen og Kleppenes har ikkje skikkeleg breiband. Utviklingslaget har purra på kommunen om ”Breibandløftet Sogn og Fjordane fase 4”, og utbygginga er no ute på tilbod.

Strategisk næringsplan for Gloppen var tema på møte med kommunen i februar. Stikkord frå ordskiftet var vegar, reiseliv, verneområde/næring, bulyst, kulturbaserte næringar, med meir. 

”Hyenytt” er eit stritt løft for amatør-redaksjonen, men vi vil prøve å få det ut kvart år. Annonsene dekkjer trykking og utsending, og vi takkar annonsørane.

 

Styret har hatt 5 bokførde møte i meldingsåret, og har hatt fyljande medlemar: Anne Hjorteset (kasserar), Terje Holme, Eli Gjesdal (skrivar), Jan Nordal, Sivert Jan Ommedal (nestleiar) og Nils Eimhjellen (leiar). 

 

Leiaren har møtt på seminar i Agro Business Park og på næringskonferanse på Skei. I desember var leiaren, saman med varaordførar Per Jarle Myklebust, på fylkestinget når dei handsama vegbudsjettet. Olav Klungre var der i aksjon dagen før. 

 

Vi kan ofte tykkje at det skjer for lite  - at ting går for trægt. Men akkurat no kan vi glede oss over at vi får ny barnehage, rassikring i Hyestranda, for at det er fullt kjør på båtbyggeriet -  og for våren! Vi kan glede oss over stor aktivitet i organisasjonslivet. Det er mange som gjer ein stor innsats for at det skal vere godt å bu i Hyen.

